
Ірі қара мал қатерлі катарлы қызбасы-азық қорыту және тыныс алу 

жолдарының фибринді-некроздалатын қабынуларымен 
кератоконьюнктивитпен және энцефалитпен сипатталатын жіті спородия 
түрінде өтетін инфекциялық ауру. Бұл аурумен барлық жастағы ірі қара мал 
мен буйволдар тұқымына және жынысына қарамай жиі ауырады. Қойлар мен 
ешкілер өте сирек ауырады. Ірі қара малдың қатерлі катарлы қызбасын 1832 
ж. алғаш рет Анкар ірі қара малдың тиф ауруы атты мақаласында жариялаған 
болатын. Ірі қара малдың қатерлі қатарлы қызбасын Ресейде 1832ж. И.И. 
Равинович тіркеген.Соңынан ірі қара малдың қатерлі катарлы қызбасының 
мәселелерімен көптеген ғалымдар (1,2,3,4) ғылыми ізденіс жұмыстарын 
жүргізді.  

Бірақ Қазақстанда жарияланған ғылыми мақалалар арасында, біз ірі қара 
мал қатерлі катарлы қызбасының патологиялық морфологиясын кездестіре 
алмадық. Осыған байланысты, ірі қара мал қатерлі катарлы қызбасының 
патологиялық морфологиясы, біздің зерттеу жұмысымызға арқау болды.  

Көптеген ғалымдардың тұжырымдаулары бойынша қатерлі катарлы 
қызбамен басым түрде 1-4 жас аралығындағы ірі қара малдар ауыратыны 
дәлелденген. Ауру әдетте спородия түрінде тіркеледі. Аурудың энзоотиялық 
тұтануы өте сирек кездеседі және ол малды қорада байлап ұстағанда тіркелуі 
мүмкін. Аурудың тұтануының алғашқы күндерінде ауру өте зілді өтеді және 
100% өліммен аяқталады.  

Аурудың қоздырушысы герпес вирустар тұқымдастығына енетін, 
құрамында ДНҚ бар вирус.  

Материалдар мен әдістер  
Қазақ ұлттық аграрлық университетінің «Биологиялық қауіпсіздік» 

кафедрасының секциялық бөлмесінде 2012-2015 жылдар арасында Алматы 
облысы ірі қара мал шаруашылықтарынан өлім себебін анықтау үшін 
әкелінген 7 бас 2-4 жас аралығындағы жануарлар өлекселері патологиялық 



анатомиялық сойып зерттелді. Барлық сойып зерттелген мал өлекселері 
А.В.Жаров, И.В.Иванов, А.П. Стрельников (2003) ұсынылған тәсіл бойынша 
зерттеліп, ішкі мүшелер мен ұлпалардағы макроскопиялық өзгерістер 
анықталып сипатталды. Сойып зерттеу алдында анамнездік деректер 
жиналды. Сойып зерттеу барысында әрбір өлексеге толық патанатомиялық 
сойып зерттеу хаттамасы толтырылды. Зақымдалған мүшелердегі 
микроскопиялық өзгерістерді анықтау үшін гистологиялық зерттеулер 
жүргізілді. Патологиялық материалдар белгілі тәсілдер бойынша өңделді 
(Меркулов Г.А., 1969 ). Кейіннен микротом арқылы қалыңдығы 5-6 мкм жұқа 
кесінділер алынды. Мүшелердің жалпы құрылымын зерттеу үшін 
гематоксилин-эозин бояуларымен боядық.  

Зерттеу нәтижелері  
Соңғы жылдары Алматы облысы мал шаруашылықтарындағы ірі қара 

малдар арасында қатерлі катарлы қызба ауруы спородия түрінде тіркелуі 
жиілеп кетті.  

Бірақ, шаруашылықтарда бұл аурумен ауырып өлген малдар, көп 
жағдайда патанатомиялық тәсілмен сойып зерттелмеуіне байланысты, ауруға 
балау дұрыс қойылмайтыны белгілі. Анамнездік деректерді талдау 
барысында ауру клиникалық жалпы әлсізденумен, дене қызуының 40-420С-
қа көтерілуімен, тәбетінің төмендеуімен, қызбамен, ауыз қуысынан 
көбіктенген сұйықтың бөлінуімен, тынышсызданып үркумен, 
коньюнктивитпен, ауыз және мұрын кілегейлі қабықтарының қабынуымен 
және жүйке жүйесінің зақымдалуымен көрінгенін анықтадық. Барлық 
жағдайда ауру жіті жүрген. Ауырған малды қолмен ұстап көргенде, негізінен 
маңдай тұсы мен мүйіздерінің түбі, дененің басқа бөліктеріне қарағанда 
ыстығы жоғары екені белгілі болды. Барлық жағдайда мұрын айнасы ыстық 
және құрғақ болып тұрды. Көзінен жасы сорғалаған. Көз қабағы ісінген. 
Көздің қасаң қабығы сұрғылт тартады. Кейде, ауырған мал жөтеледі және 
азықты жұтқан кезде ауырсынғаны байқалған.  

Аурудың соңғы Ауырған малдар өлімге ұшырады. Ауру басым түрде, 
көктем және күз айларында, сирек түрде жаз және қыс айларында тіркелді. 
Қатерлі катарлы қызбадан өлген мал, әдетте арық, сіресу белгілері анық 
білінеді.  

Сойып зерттеу барысында, анықталған патологиялық анатомиялық 
өзгерістер барлық зерттелген жануарларда бір типті болды. Зерттелген мал 
өлекселері жүдеу, сіресу белгілері анық дамыған. Тері жүні ұйпаланған және 
көмескіленген. Құйрық айналасындағы тері жүні сұйық нәжіспен 
ластанған.Мұрын және ауыз қуысынан сасық иісті сұйық ағып тұр.  

Тері асты шелі құрғақтау, дақты және жолақты қанталаулар орналасқан. 
Ірі қантамырлар қуысында қан қара-қоңыр түсті және қою. Құрсақ және 
көкірек қуыстарында сарысулы геморрагиялық сұйық жиналған. Ауыз қуысы 
және ерін кілегейлі қабағында қызарған және некроз ошақтары орналасқан. 
Жұтқыншақ және кеңірдек кілегейлі қабығы қызарып ісінген, дифтериялық 



қабықпен жабылған. Лимфалық түйіндердің көлемі ұлғайған және қызарып 
тұр.  

Жүрек көлемі, қуыстарының кеңеюіне байланысты шамалы ұлғайған. 
Миокард жұмсап босаңсыған. Эпикард пен эндокардта қанталаулар 
орналасқан.Өкпенің диафрагмалық бөлігінде интерстициялық ұлпаның 
домбыққаны байқалды. Сойып зерттелген өлекселердің 2 басында өкпенің 
жоғары бөліктерінде қабыну көрнісі орын алды.  

Қатпаршақ қарынның көлемі ұлғайған, консистенциясы қатты, кесіп 
қарағанда, ішіндегі азық нығыздалған, құрғақ. Ұлтабардың және аш ішектің 
кілегейлі қабығы диффузды қызарған, қалың кілегеймен жабылған, ұсақ 
қанталаулар мен зрозиялар орналасқан. Тоқ ішек кілегейлі қабағы диффузды 
қызарған, қызыл-қоңыр түсті, фибрин шөккен ойылымдар кездеседі.  

Бауыр сұрғылт-қоңырлау түсті, кейбір жерлері сарғыштау келген, өт 
қабы қою, жасыл түсті өтке толған.Капсула астында ұсақ нүктелі және 
қанталаулар орналасқан. Бүйректердің көлемі шамалы ұлғайған, 
консистенциясы жұмсақтау, тіліп қарағанда мүшенің паренхимасы ісініп тұр, 
қыртысты қабатында ұсақ қанталаулар орналасқан. Көкбауыр барлық 
жағдайда көлемі ұлғаймаған, кейбіреулерінің капсуласы босаңсыған, екі 
жағдайда капсула астында ұсақ қанталаулар орналасты. Олардың 
паренхимасы жұмсарған. Шажырқай лимфалық түйіндердің көлемі ұлғайған, 
консистенциясы жұмсақтау тілік беті ылғалды, қалыпты суреті анық емес. 
Ми қабықтарының қантамырлары қанға толы және қызарған. Ми 
қарыншалары мен субарахноидальды қуыстарда лайлы сұйық жиналған. Ми 
қабықтарымен ми затында қанталаулар кездеседі.  

Қуық қуысындағы несеп лайлы, кілегейлі қабығы ісінген және ұсақ 
қанталаулар орналасқан.  

Патогистологиялық өзгерістер. Лимфалық түйіндерде қантамырлар 
қанға толған, синустар кеңейген және ол жерде десквамацияланған эпителий 
торшалары, лимфоциттер, эритроциттер орналасқан. Лимфалық 
фолликулдердің көлемі ұлғайған, олардың шеткі аймақтарында және милы 
жіпшелерінде плазмалық торшалар элементтері көптеп орналасқан. Мида 
жіті іріңсіз дессеминацияланған менингоэнцефалит көрнісі байқалады. 
Қантамырлары қанға лық толған, ұсақ қантамырларда стаз, периваскулярлық 
домбығулар, лимфоцитарлық және гистиоцитарлық периваскулиттер 
кездеседі. Мидың нейрондары әртүрлі дистрофиялық өзгерістерге ұшыраған. 
Көптеген нейрондарда хроматолиз, жіті ісіну, вакуолды дистрофия, 
кариолизис көрністері орын алған.  

Лимфалық түйіндерде қантамырлары қанға толған, синустары кеңіген 
және онда десквамацияланған эндотелий, лимфоциттер және эритроциттер 
кездеседі.Лимфалық фолликулдардың көлемі ұлғайған, олардың 
перифолликулярлық аймағында плазмалық торшалық элементтер көптеп 
кездеседі. Бауыр, бүйрек және миокардта қантамырлар қабырғасы 
фибриноидты ісінген, ұсақ қанталаулар байқалады, паренхималық торшалар 



әртүрлі дистрофиялық және некробиоздық өзгерістерге 
ұшыраған,мононуклеарлық фагоцитарлық жүйе торшалары 
пролиферацияланған.Олардың ішінде плазмалық торша элементтеріде 
кездеседі. 

